
Patanjali Navakam or Tandavastotram

પતઞ્જલિનવકમ્ અથવા પતઞ્જલિતાણ્ડવસ્તોત્રમ્

સદઞ્ચિતમુદઞ્ચિતનિકુઞ્ચિતપદં  ઝલજ્ઝલજ્ઝલિતમઞ્જુકટકં
પતઞ્જલિદૃગઞ્જનમનઞ્જનમચઞ્ચલપદં જનનભઞ્જનકરમ્ ।
કદમ્બરુચિમમ્બરવસં પરમમમ્બુદકદમ્બકવિડમ્બકગલં
ચિદમ્બુધિમણિં  બુધહૃદમ્બુજરવિં  પરચિદમ્બરનટં હૃદિ ભજે ॥ ૧॥
હરં ત્રિપુરભઞ્જનમનન્તકૃતકઙ્કણમખણ્ડદયમન્તરહિતં (દયમન્દહસિતં)
વિરિઞ્ચિસુરસંહતિપુરન્દરવિચિન્તિતપદં તરુણચન્દ્રમકુટમ્ ।
પરમ્પદવિખણ્ડિતયમં ભસિતમણ્ડિતતનું મદનવઞ્ચનપરં (મદનભઞ્જનકરં)
ચિરન્તનમમું પ્રણવસઞ્ચિતનિધિં  પરચિદમ્બરનટં હૃદિ ભજે ॥ ૨॥
અનન્તનવરત્નવિલસત્કટકકિઙ્કિણિઝલજ્ઝલજ્ઝલજ્ઝલરવં
મુકુન્દવિધિહસ્તગતમદ્દલલયધ્વનિધિમિદ્ધિમિતનર્તનપદમ્  ।
શકુન્તરથબર્હિરથદન્તિમુખનન્દિમુખભૃઙ્ગીરિટિસઙ્ઘનિકટં   
સનન્દસનકપ્રમુખવન્દિતપદં પરચિદમ્બરનટં હૃદિ ભજે ॥ ૩॥
અચિન્ત્યમલિવૃન્દરુચિબન્ધુરગલમન્તકભુજઙ્ગવિહઙ્ગમપતિં  
મુકુન્દસુરવૃન્દબલહન્તૃકૃતવન્દનલસન્તમહિકુણ્ડલધરમ્  ।
અકમ્પમનુકમ્પનરતિં  ગલનિષઙ્ગગરલં  ભવમદઙ્ગજહરિં 
પતઞ્જલિનુતં પ્રણતસઞ્ચિતનિધિં  પરચિદમ્બરનટં હૃદિ ભજે ॥ ૪॥
અનન્તમહસં ત્રિદશવન્દ્યચરણં મુનિહૃદન્તરવસન્તમમલં
કબન્ધવિયદિન્દ્વવનિગન્ધવહવહ્નિમખબન્ધુરવિમઞ્જુવપુષમ્ ।
અનન્તવિભવં ત્રિજગદન્તરમણિં  ત્રિનયનં ત્રિપુરખણ્ડનપરં
સનન્દમુનિવન્દિતપદં સકરુણં પરચિદમ્બરનટં હૃદિ ભજે ॥ ૫॥
અવન્તમખિલં ત્રિજગદં ભગણતુઙ્ગમવતંસિતપદં  સુરસરિત્-
તરઙ્ગનિકુરમ્બધૃતિલમ્પટજટં  શમનડમ્ભસુહરં ભવહરમ્ ।
શિવં દશદિગન્તરવિજૃમ્ભિતકરં  કરલસન્મૃગશિશું પશુપતિં
હરં શશિધનઞ્જયપતઙ્ગનયનં  પરચિદમ્બરનટં હૃદિ ભજે ॥ ૬॥

પતઞ્જલિનવકમ્ અથવા પતઞ્જલિતાણ્ડવસ્તોત્રમ્

અનઙ્ગપરિપન્થિનમજં  ક્ષિતિધુરન્ધરમલઙ્કૃતભુજઙ્ગમપતિં 
જ્વલન્તમનલં દધતમન્તકરિપું સતતમિન્દ્રસુરવન્દિતપદમ્ ।
શિવં કરટિચર્મવસનં જલધિજન્મગરલં કબલયન્તમખિલં
દૃઢં પ્રણયકન્દમભયઙ્કરપદં પરચિદમ્બરનટં હૃદિ ભજે ॥ ૭॥
અજં ક્ષિતિરથં ભુજઙ્ગપુઙ્ગવગુણં   કનકશ‍ૃઙ્ગધનુષં  કરલસત્
કુરઙ્ગપૃથુટઙ્ગપરશું   રુચિરકુઙ્કુમરુચિં   ડમરુકં ચ દધતમ્ ।
મુકુન્દવિશિખં  પ્રણતવૃન્દફલદં નિગમતુઙ્ગતુરગં  નિરુપમં
સુગન્ધિતમહિં  સપદિ સંહૃતપુરં પરચિદમ્બરનટં હૃદિ ભજે ॥ ૮॥
અખણ્ડવિધુમણ્ડલમુખં ડમરુમણ્ડિતકરં કનકમણ્ડપગૃહં
સ્વદણ્ડતલમુણ્ડશશિકુણ્ડલિતમણ્ડનપરં જલખણ્ડજટિલમ્ ।
મૃકણ્ડુસુતચણ્ડકરદણ્ડધરમુણ્ડનપદં ભુજગકુણ્ડલધરં
શિખણ્ડશશિખણ્ડમણિમણ્ડનપરં પરચિદમ્બરનટં હૃદિ ભજે ॥ ૯॥
ચિદમ્બરનટસ્તવમિદં પઠતિ યઃ સતતમન્તકરિપુપ્રિયતમં
પરં સુકરશબ્દલસદર્થબહુચિત્રરુચિરં  રસિકહૃદ્યમમલમ્ ।
સ રઞ્જયતિ શંભુમમલં જગતિ સત્યનયનં નટપતિં  ચલતરં
પ્રપઞ્ચયતિ નિત્યવિભવં જયતિ પઞ્ચવિશિખં વ્રજતિ શઙ્કરપદમ્ ॥ ૧૦॥
ઇતિ પતઞ્જલિનવકં અથવા પતઞ્જલિતાણ્ડવસ્તોત્રં સમાપ્તમ્ ॥

